
Kirish. Оlamni bilishda tilning ustuvor roli, uning real borliqqa, ongga faol ta’siri, insonning 

butun ruhiy va bilish faoliyatida bosh omil va asosiy manba ekanligi e’tirof etilgan, ayni shu haqiqat tilga 

antropotsentrik yondashuvning mustahkam zaminini tashkil etadi. 

“Qutadg‘u bilig”ning tadqiqotchilaridan biri B.Toʻxliyev ta’kidlaganidek, Yusuf Xos Hojib 

«Komil inson haqida gapirar ekan, kamolotning qator belgilarini koʻrsatib oʻtadi. Ularning eng 

asosiysi alohida shaxsning oʻz manfaatlari, shaxsiy istaklari doirasini yorib chiqib, boshqalar 

g‘ami bilan yashashi, koʻpchilik manfaati uchun fidoyi boʻla bilishdir”[1]. 

https://scienceproblems.uz/

Mavzuga oid adabiyotlar tahlili. Sharq madaniyatida, musulmon olamida, xususan, 

oʻzbek madaniyatida ham fidoyilik, sadoqat va juvonmardlik yonma-yon keladi. Tarixiy 

jihatdan olib qaralganda bu soʻzlarga juvonmardlik soʻzi ham sinonim boʻla oladi. 

“JUVONMARD [f. – olijanob, mard kishi; olijanob, mard] esk. 1 Mard, botir, dovyurak. 2 Olijanob, 

olihimmat, hotam. JUVONMARDLIK 1 Mardlik, botirlik, dovyuraklik. 2 Olijanoblik, 

hotamtoylik. Kaykovusning “Qobusnoma” asari Sharq pedagogik fikr taraqqiyotida inson 

kamolotini shakllantirishda muhim oʻrin egallaydi. Unda Sharq pandnomalaridagi an’anaga 

binoan va X asrda paydo boʻlgan yoshlar jamoasi juvonmardlik tarbiyasi ifodalanadi. Muallif 

juvonmardlik haqida eng oxirgi bobda soʻz yuritadi. U odamlarning xislatlarini uch xilga boʻladi: 

aql, rostlik va juvonmardlik. Juvonmardlikning asosini Kaykovus uch narsada deb biladi. 

Birinchisi, aytgan soʻzning ustidan chiqish, ya’ni rostlik; ikkinchisi rostlikka xilof qilmaslik; 

uchinchisi, xayr ishini ilgari tutish[2]. 

Lingvokulturologiyaga bag‘ishlangan ilmiy tadqiqot va oʻquv adabiyotlarining, deyarli, 

barchasida tilga antropotsentrik yondashuv, garchi XX asr oxiri - XXI asr boshida yangidan 

paydo boʻlgan deb izohlansa-da, uning ildizlari nemis olimi V. fon Gumboldtning mashhur 

g‘oyalariga borib taqalishi ta’kidlanadi. V. fon Gumboldt “Tillarning xilma- xilligi tovushlar va 

belgilardagi farqlar tufayligina emas, balki dunyoni koʻrishning oʻzidagi farqlar tufayli hamdir”, 

degan edi. V. Gumboldtning “Til - madaniyat koʻzgusi” degan g‘oyasi lingvokulturologiya 

sohasining mohiyatini aks ettiradi. Shu oʻrinda Hazrat Alisher Navoiyni lingvokulturologiya 

sohasiga doir tushunchalarning ilk tadqiqotchisi sifatida e’tirof oʻrinli boʻladi deb hisoblaymiz. 

Buyuk mutafakkirning olam va odam, borlikdagi barcha voqea-hodisalar va ularning turkey 

xalqlar, xususan, oʻzbek tili va madaniyatidagi ifodasini oʻziga xos tarzda, oʻrinli mulohazalar 

bilan poydevorini qoʻyib berganligini, koʻrsatib bera olganligi e’tirof etishimiz mumkin. Alisher 

Navoiy lirikasida, epik va ilmiy asarlarida hozirgi oʻzbek tilshunosligida yangi yoʻnalishlardan 

hisoblanuvchi lingvokulturologiyaga doir qarashlar oʻz aksini topgan.[3] 

Alisher Navoiyning “Badoye’ ul vasat” devonining 10-chi g‘azalida ham fidyoilik soʻzi 

uchraydi. 

La’li labingki, jonim erur mubtalo anga, 

Maxlas demonki, istaram oʻlg‘ay fido anga. 

Alisher Naoviy asarlarni oʻzida jam qilgan elektron platformada fido oʻzakli soʻz jami 33 

ta g‘azalda va 44 ta misrada uchrashi aniqlandi[4]. 

Yana bir g‘azalida: 

Erur, ishq ollida jonim fido qilsam, hanuz ozkim, 

Ul oydin oʻzgani qatlimg‘a jallod etmadi hargiz. 

Yuqoridagi misralarda ish yoʻlida fido qilish zarurligi, jonni ayamaslik, unga bag‘ishlash, 

fidoyilikni ham anglatib kelayotganligini kuzatishimiz mumkin. 

G‘unchangg‘a koʻngul sadqa, fido la’linga jon ham. 

Koʻngul kibidur g‘uncha, ekan lolaki bordur, 

Tahlil va natijalar. 

“Badoye’ ul-vasat” kulliyotida fido soʻzi bilan sadqa soʻzi ham yonma-yon kelgan boʻlib, 

semantic jihatdan bir-birini toʻldirib kelgan. Umuman olganda fidoyilik tushunchasini 

ifodalovchi leksik birliklar koʻplab oʻrinlarda keltirilgan. Xususan, sadqa soʻzi ham 15 ta g‘azalda 

17 ta misrada uchraydi. 

Boshni fido ayla ato qoshig‘a, 

Jismni qil sadqa ano boshig‘a. 

  Tun-kuningga aylagali nur fosh, 

  Birisin oy angla, birisin quyosh. 

Alisher Navoiy 

Yuqoridagi misralarda ham fido qilish va fidoyilik ota-onaga bosh, jismni fido qilish deya 

koʻchma ma’noda yuqori saviyada xizmat qilish lozimligi uqtirilmoqda. Ushbu xizmat bilan 

farzand tun-u kunini yoritgan, uni nurlarga olib chiqqan zotlarga qay darajada fidoyilik qilib 

xizmat qilishi goʻzal tarzda ifodalangan. 

Ulug‘lash muammosi fanlararo xarakterga ega boʻlib, gumanitar fanlarning turli 

sohalari: falsafa, tarix, antropologiya, etnologiya, sotsiologiya, siyosatshunoslik, adabiyot, 

psixologiya, madaniyatshunoslik olimlarini birlashtiradi.  

Iskandar javob berdikim, ul yumurtqalarni qoʻyar qush uchti, Doro dag‘i koʻnglidin bu 

tama’ni chiqarsun. Dorog‘a bu soʻzdin g‘azab mustavliy boʻlub, ustiga cherik tortib, masofaning 

iki safi tuzalganda, Doroning iki noibi kim, aning zulmidin toriqib erdilar, ani halok qildilar. Ba’zi 

debdurlarkim, iki hamadonlig‘ kishi fidoyilig‘ dasturi bila bu ishni qildilar. Ba’zi debdurlarkim, 

alarni Iskandar yiborib erdi, bu ishni buyurdi. Avvalg‘i qavl sahihroqdur. (Alisher Navoiy. Tarixi 

mulki ajam.)  

Ista ato yoʻlida jon fido qilmoq, 

     Qulluq anoga ham ulcha imkon qilmoq, 

  Zuhri abad istasang farovon qilmoq, 

Bil oni ato-anog‘a ehson qilmoq. 

(Alisher Navoiy. Nazmul Javohir) 

Yuqoridagi misralarda ota-onaga quldek xizmat qilish, jon fido qilish, fidoyilik ekanligi 

va bu ehson qilish, yaxshilik qilish ekanligi ta’kidlanmoqda. 

Alisher Navoiyning “Nasoyim ul muhabbat” asarining Zunnuni Misriy hikoyasida “Andin 

soʻngra Zunnung‘a xalq koʻnglida qabul voqe’ boʻldi. Soʻngqi kun aning qabri boshida bitilgon 

toptilarkim, [Zunnun Allohning suyukli bandasi va shavqi tufayli Alloh yoʻlida jonini fido 

qilguvchidir]” tarzida keltirilgan boʻlib, bu oʻrinda fidoyilik ulkan muhabbat va shavq-u zavq 

tufali yuzaga kelishi angalashiladi. 

Alisher Naovoiy asarlarida fidoyilik Alloh yoʻlida yurish, uning yoʻlida jonni ham 

ayamaslik, ota-ona va mashuqa uchun muhabbat uchun jonini, jismini safarbar qilish, targ‘ib 

qilingani kabi Zahiriddin Muhammad Bobur hazratlarining ham asarlarida xuddi shu kabi 

mazmun mohiyat bilan ifodalangan. 

Ishqing meni qildi asru shaydo, netayin? 

Olam eliga ayladi rasvo, netayin? 

Jonimni fido qilib sanga, andin soʻng 

Dermenki, seni jon etay, ammo netayin? 

Yana bir misrada: 

Koʻzungga bu tani bemor fido, 

Beligacha bu badani zor fido! 

Gumanitar fanlarning turli sohalaridagi zamonaviy olimlar qahramonlik muammosi 

bilan shug‘ullanuvchi har doim qahramonlik mohiyati muammosini aks ettiruvchi fundamental 

asarlarga murojaat qilishadi., masalan, Nikkolo Makiavellining "Shahzoda" (1513) asari 

(hukmdor siyosatidan, uning zarur vositalarni, shu jumladan eng axloqsiz vositalarni qoʻllash 

qobiliyati uning siyosatining muvaffaqiyatiga va koʻp jihatdan tarixning borishiga bog‘liq)[4], 

Giordano Brunoning "Qahramonlik ishtiyoqi haqida" risolasi (1585) (asosiy xususiyatlar 

qahramon shaxsi tasvirlangan, qahramonning qadriyatlar tizimi belgilangan), Giambattista 

Vikoning "Xalqlarning umumiy tabiati haqidagi yangi fan asoslari" (1725) asarlari 

(qahramonlik, qahramonlikning tarixiy tabiati xarakterlidir.[5]  

Muhokama. Oʻzbek tilida va madaniyatida fidoyilik juda goʻzal tarzda ifodalangan 

oʻrinlar juda koʻp topiladi. Jumladan, fidoyilik tushuncha Tog‘ay Murodning “Ot kishnagan 

oqshom” asarida quyidagicha keltirilgan boʻlib, bu oʻrinda fidoyilik insonda emas, hayvonda 

qanday ekanligi, xususan, ot misolida ochib beriladi. 

Bahona-da binoyiday boʻldi: ot insonni deb jonini ayamadi, bakovul boʻlsa, ot fidoyiligini 

taqdirlamadi! Ana bahona! 

Ay bakovul, moʻyloving boʻlgan bilan, insofing yoʻq ekan! — dedi. — Qara, Tarlon oʻzini 

qayerdan tashladi! Ot sendan, mendan qoʻrqqanidan tashlamadi, yoʻq, odamzodga fidoyiligidan 

tashladi! 

Ya’ni, otning fidoyiligi uloqni olish uchun oʻzini ayamay yuqori joylardan ham tashlashi, 

uni minib olgan chavandozdan qoʻrqishning natijasi emas, balki, haqiqiy fidoyilik ekanligini 

uqtirmoqchi boʻladi va bu oʻz navbatida oʻzbek kitobxoniga ham ma’qul boʻladi, oʻziga xos 

tarzda qabul qilinadi. 

Oʻzbek mentalitetida fidoyilik oʻziga xos tarzda ifodalanadi va bu koʻpincha ilm-fan, kam 

ish haqi evazida uzoq yillar bir joyda mehnat qilgan shaxslarga nisbatan qoʻllaniladi. Xususan, 

bu haqda Obid Kamolning Fidoyilik hujjatli qissasida “Ta’lim sohasida uzoq, yillar sidqidildan 

mehnat qilgan fidoyi ustozlarni yaxshi bilamiz. Musajon Akbarov ham shular jumlasidandir.” 

Keltirilgan boʻlib, tahlil qilib koʻrilsa, birinchidan ta’lim sohasida ishlaganligi sababli fidoyi 

deyilsa, ikkinchidan, uzoq yillar davomida bir joyda mehnat qilish ham fidoyilik ekanligi 

anglashiladi. 

“Bir tomondan oʻqish, ikkinchi tomondan oila tashvishi bois ularning turmushi oson 

kechmadi. Yosh oila uzini tutib olgunga kadar, Marhamatxoning dadasi oʻz fidokorona mehnati 

bilan Quva tumanida nom qozongan, mehnat kaxramoni unvoniga sazovor boʻlgan tadbirkor 

inson Xorunboy aka Ermatov ma’naviy tomondan yordam berib turdi.” (O.Kamol. Fidoyilik.) 

Ushbu matnda ham oʻzbek madaniyatida qahramonlik ayol kishi timsolida ham oila ham 

ishni bir xilda olib borish fidoyilik va qahramonlik talqinida koʻrsatilgan. 

Xulosa. “Shuni alohida ta’kidlash joizki, erishilgan muvaffaqiyatlarda R.Axmedov, 

T.Xoshimov, K.Xojimatov, I.Yusupov, MKatyarov, D.Komilov,Olmosxon Raxmonova, Nasiba 

Muxsinova, Fotima Ne’matova, P.Rahmonova, Saida Bofurova, X.Bilyalova, Valya Jurotova, 

D.Zaripova, V.Michkayeva kabi koʻplab jonkuyarlar va fidoyi oʻqituvchilarning munosib 

hissalari bor.” (O.Kamol. Fidoyilik.)  

Xulosa qilib aytganda, ushbu oʻrinda erishilgan muvaffaqiyatlarda fidoyilikning oʻrni va 

bu fidoyilikda muayyan kasb egalari boʻlgan shaxslarning xizmatlarini e’tirof etish lozim. Oʻz 

navbatida aytish lozimki, oʻz kasbiga va burchida sadoqat bilan yondashib fidoiylik koʻrsata 

oladigan fuqarolar yurtimizni yanada obod, turmushimizni yanada farovon qilishi shak-

shubhasizdir. 

